
	БОСНА И ХЕРЦЕГОВИНА

Агенција за заштиту личних података 

у Босни и Херцеговини

С а р а ј е в о


Sarajevo, 21.01.2020. 

Na osnovu člana 40. stav (1) tačka b) Zakona o zaštiti ličnih podataka („Službeni glasnik BiH“ broj: 49/06, 76/11 i 89/11), rješavajući po prigovoru XXX XXX iz Travnika protiv Intesa Sanpaolo Banke d.d. BiH, zbog obrade njegovih ličnih podataka prije potpisivanja ugovora o tekućem računu i nakon uloženog zahtjeva za zatvaranje tekućeg računa, Agencija za zaštitu ličnih podataka u Bosni i Hercegovini donosi sljedeće:
R J E Š E NJ E 

I. Prigovor XXX XXX iz Travnika protiv Intesa Sanpaolo Banke d.d. BiH, zbog obrade njegovih ličnih podataka prije potpisivanja ugovora o tekućem računu i nakon uloženog zahtjeva za zatvaranje tekućeg računa, usvaja se kao osnovan.

II. Zabranjuje se Intesa Sanpaolo Banci d.d. BiH da lične podatke klijenata obrađuje bez pravnog osnova.

O b r a z l o ž e nj e

Agencija za zaštitu ličnih podataka u Bosni i Hercegovini (u daljem tekstu: Agencija) je dana 12.03.2019. zaprimila prigovor XXX XXX iz Travnika (u daljem tekstu: podnosilac prigovora) protiv Intesa Sanpaolo Banke d.d. BiH (u daljem tekstu: Intesa), u prilogu kojeg je dostavljena obimna dokumentacija.

Tokom prethodnog ispitivanja uloženog prigovora, zaključeno je da je u cilju utvrđivanja svih činjenica i okolnosti isti potrebno dopuniti i otkloniti nedostatke za dalje postupanje u smislu člana 6. Pravilnika o postupku po prigovoru nosioca podataka u Agenciji za zaštitu ličnih podataka u Bosni i Hercegovini („Sl. glasnik BiH“ broj: 51/09; u daljem tekstu: Pravilnik). 

Agencija nije mogla sa sigurnošću utvrditi u čemu se ogledala povreda prava na privatnost podnosioca prigovora od strane Intese.

Imajući u vidu navedeno, Agencija je aktom broj: UP1 03-1-37-1-56-2/19 ZL od 13.03.2019. zatražila od podnosioca prigovora da u roku od pet dana Agenciji dostavi svojeručno potpisan prigovor, da u istom dostavi adresu sjedišta kontrolora protiv kojeg ulaže prigovor, te da obrazloži na koji način je kontrolor izvršio povredu prava na privatnost ili postoji direktna opasnost za povredu prava. U pozivu za dopunu prigovora, podnosilac je upozoren da je dužan tražene informacije dostaviti u naznačenom roku, te ukoliko ne postupi po zahtjevu Agencije, u skladu sa članom 6. stav (4) Pravilnika, smatrat će se da prigovor nije ni podnesen.

Podnosilac prigovora je dana 26.03.2019. dostavio svojeručno potpisan prigovor protiv Intese u kojem je navedeno da je Intesa njegove lične podatke obrađivala mjesec dana prije potpisivanja ugovora o otvaranju tekućeg računa i mjesec dana nakon njegovog zahtjeva za zatvaranje računa. Podnosilac prigovora je pojasnio da je dana 25.01.2018. dobio SMS poruku od Intese da je postao korisnik tekućeg računa u toj banci, te da je 20.02.2018. (skoro mjesec dana nakon primljene poruke) sa Intesom zaključio Ugovor o tekućem računu broj: 474229. Ističe da je odmah nakon zaključenja ugovora od Intese tražio uslugu „trajni nalog“, te pošto banka nije željela da mu omogući korištenje navedene usluge, Intesi uložio Zahtjev za zatvaranje tekućeg računa od 20.02.2018. Na koncu je naveo da je 02.03.2018. od poslodavca, društva Pharmamed d.o.o. Travnik obaviješten da mu je plata uplaćena na njegov račun u Intesi, te da je društvo od Intese dobilo informaciju da nije zatvorio račun nego da je poništio karticu.

U prilogu, podnosilac je dostavio sljedeću dokumentaciju, i to:

· Fotografiju mobilnog telefona sa SMS porukom od „ISP Banke“ od 25.01.2018;

· Kopija Ugovora o tekućem računu broj: 474229 od 25.01.2019, zaključenog između Intese i podnosioca prigovora;

· Kopija Zahtjeva podnosioca prigovora za zatvaranje računa u Intesi od 20.02.2018;

· Kopija Zahtjeva podnosioca prigovora od 28.02.2018, dostavljen društvu Pharmamed d.o.o. Travnik;

· Kopija Prigovora podnosioca prigovora od 03.03.2018, dostavljenog Intesi sa dokazom o uručenju akta;

· Kopija Odgovora društva Pharmamed d.o.o. Travnik broj: 02-10/1-1-398/2018 od 02.03.2018, dostavljen podnosiocu prigovora;

· Kopija Prigovora na odgovor od 12.03.2018, dostavljen od strane podnosioca prigovora društvu Pharmamed d.o.o. Travnik;

· Kopija Obavještenja Odsjeka za administraciju Travnik broj: 03/18-13-6-506/18 FG od 09.04.2018, dostavljen podnosiocu prigovora.

Aktom broj: UP1 03-1-37-1-56-8/19 ZL od 03.04.2019. Agencija je od Intese zatražila da dostavi izjašnjenje na navode iz prigovora, te da naznači svrhu i pravni osnov za obradu ličnih podataka podnosioca prigovora prije nego što je potpisao Ugovor o tekućem računu broj: 474229 i nakon Zahtjeva za zatvaranje tekućeg računa od 20.02.2018. 

Intesa je aktom broj: Com-0006/2019 od 11.04.2019. dostavila izjašnjenje u kojem je navedeno da je na osnovu saradnje između društva Pharmamed d.o.o. i Intese dogovoreno ugovaranje tekućih računa u svrhu isplate plate radnicima Pharmameda. Navedeno je da su radnici Pharmameda svojevoljno otvorili tekuće račune u Intesi, što je uradio i podnosioc prigovora 25.01.2018. 

U nastavku izjašnjenja je navedeno da je podnosioc prigovora nedugo nakon otvaranja računa, 20.02.2018. podnio zahtjev za zatvaranje računa. Također je navedeno da je podnosioc prigovora kod uspostave poslovnog odnosa potpisao Saglasnost za obradu ličnih podataka na Zahtjevu za otvaranje tekućeg računa. 

U prilogu izjašnjenja, Intesa je dostavila kopiju obrasca Zahtjeva za otvaranje tekućeg računa od 25.01.2018, koji je podnosioc prigovora potpisao 20.02.2018. 

Podnosioc prigovora je 17.05.2019. od Agencije zatražio informaciju o stanju predmeta, te je obavijestio da je od Agencije za bankarstvo FBiH zaprimio akt kojim je obaviješten da je Intesa toj agenciji priznala odgovornost u predmetnom slučaju.
U provedenom postupku Agencija je utvrdila sljedeće:

Intesa je na osnovu poslovne saradnje dogovorene sa društvom Pharmamed d.o.o. Travnik 25.01.2018. otvorila tekući račun podnosiocu prigovora, o čemu ga je obavijestila SMS porukom upućenom na njegov pretplatnički broj telefona 0616**3*1.
Zahtjev za otvaranje tekućeg računa sačinjen 25.01.2018. i Ugovor o tekućem računu broj: 474229 od 25.01.2018. je od strane podnosioca prigovora potpisan 20.02.2018. 
Podnosilac prigovora je 20.02.2018. Intesi uložio Zahtjev za zatvaranje računa.

Podnosilac prigovora je 02.03.2018. od društva Pharmamed d.o.o. Travnik obaviješten da je 23.02.2018. izvršena uplata plate na njegov tekući račun u Intesi, te da je Pharmamed od Intese obaviješten da podnosilac prigovora nije zatvorio račun, već da je poništio karticu. 

Prigovor je osnovan.
Zakon o zaštiti ličnih podataka („Službeni glasnik BiH“ broj 49/06, 76/11 i 89/11; u daljem tekstu: Zakon) predstavlja osnovnu legislativu koja neposredno određuje obradu ličnih podataka. U skladu sa članom 1. Zakona, njegov osnovni cilj je da svim licima na teritoriju Bosne i Hercegovine, bez obzira na njihovo državljanstvo ili prebivalište, osigura zaštitu ljudskih prava i osnovnih sloboda, a osobito pravo na privatnost i zaštitu podataka u pogledu obrade ličnih podataka koji se na njih odnose.

Nadalje, u skladu sa članom 3. Zakona:

· „lični podaci podrazumijevaju bilo koju informaciju koja se odnosi na fizičko lice koje je identifikovano ili se može utvrditi identitet lica”;

· „obrada ličnih podataka je bilo koja radnja ili radnje koje se obavljaju nad podacima, bilo da je automatska ili ne, a posebice prikupljanje, unos, organizovanje, pohrana, preinaku ili izmjenu, uzimanje, savjetovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje“;

· „kontrolor je svaki javni organ, fizičko ili pravno lice, agencija ili drugi organ koji samostalno ili zajedno s drugim vodi, obrađuje i utvrđuje svrhu i način obrade ličnih podataka na osnovu zakona ili propisa”.

U skladu sa navedenim definicijama, Intesa je kontrolor u smislu člana 3. Zakona koja je obrađivala lične podatke podnosioca prigovora prije podnesenog zahtjeva i potpisanog ugovora o otvaranju tekućeg računa i nakon podnesenog zahtjeva za zatvaranja tekućeg računa.

U članu 4. Zakona propisana su osnovna načela obrade ličnih podataka kojih su obavezni da se pridržavaju svi kontrolori. Princip pravednosti i zakonitosti obrade ličnih podataka propisano u članu 4. stav (1) tačka a) Zakona podrazumijeva obradu ličnih podataka na osnovu i u skladu sa relevantnim zakonom.

Zakon u članu 6. propisuje pravo na obradu ličnih podataka bez saglasnosti nosioca podataka. U skladu sa članom 6. stav (1) tačka b) Zakona, kontrolor može obrađivati podatke bez saglasnosti nosioca podataka ako je potrebno da nosilac podataka na vlastiti zahtjev pristupi pregovorima o ugovornom odnosu ili da se ispune obaveze koje su dogovorene s kontrolorom.
U ovoj pravnoj stvari relevantne su odredbe Zakona o unutrašnjem platnom prometu („Sl. novine FBiH“ broj: 48/15 i 79/15).
Intesa je u izjašnjenju navela da je na osnovu saradnje između društva Pharmamed d.o.o. i Intese dogovoreno otvaranje tekućih računa u svrhu isplate plate radnicima Pharmameda.

Zakonom o unutrašnjem platnom prometu je u članu 6. stav (2) propisano da fizička lica kоd оvlаštеnih оrgаnizаciја mоgu оtvоriti rаčunе zа оbаvlјаnjе unutrašnjeg plаtnоg prоmеtа i rаčunе zа pоlаgаnjе nоvčаnih dеpоzitа i ulоgа nа štеdnju u skladu sa zaklјučеnim ugоvоru, prоpisimа kојi urеđuјu obvezne оdnоsе i s tim zаkоnоm. Pod računima za obavljanje unutarnjeg platnog prometa se u skladu sa članom 6. stav (7) Zakona o unutrašnjem platnom prometu podrazumijevaju transakcijski računi na kojima se evidentiraju novčani primici, novčani izdaci i saldo.

Dakle, Intesa kao kontrolor obradu ličnih podataka klijenata koji otvaraju tekuće račune vrši isključivo na osnovu ugovornog odnosa između klijenta i te banke, a ne na osnovu ugovora o poslovnoj saradnji između banke i pravnog lica u kojoj je zaposlen klijent. 
Prema stanju spisa, nesporno je da je Intesa 25.01.2018. otvorila tekući račun podnosiocu prigovora, o čemu ga je obavijestila SMS porukom na njegov pretplatnički broj mobilnog telefona. Također, činjenica je da je podnosilac prigovora Ugovor o tekućem računu broj: 474229 dobio na uvid i potpisao 20.02.2018, ali zbog nemogućnosti korištenja bankarske usluge, isti dan je Intesi podnio Zahtjev za zatvaranje računa. 

Dakle, Intesa je Agenciji dokazala postojanje ugovornog odnosa, kao osnova za obradu ličnih podataka podnosioca prigovora samo za 20.02.2018, kada je podnosilac prigovora došao u prostorije te banke i potpisao ugovor o otvaranju tekućeg računa, te je za taj dan Intesa obrađivala njegove lične podatke u skladu sa članom 6. stav (1) tačka b) Zakona. 
Obrada ličnih podataka podnosioca prigovora u periodu od 25.01.2018. do 20.02.2018. je izvršena bez prethodno zaključenog ugovora, te je neosnovan navod Intese da je podnosilac prigovora svojevoljno otvorio račun 25.01.2018. 
Nadalje, podnosilac prigovora je iskoristio svoje pravo i isti dan Intesi podnio Zahtjev za zatvaranje računa. Međutim, Intesa nije postupila po njegovom zahtjevu i zatvorila tekući račun već je poslodavcu podnosioca prigovora, društvu Pharmamed d.o.o. Travnik, omogućila da 23.02.2018, tri dana nakon što je on podnio Zahtjev za zatvaranje računa, izvrši uplatu plate na račun koji je trebao biti zatvoren. 
Dakle, Intesa je nakon 20.02.2018. lične podatke podnosioca prigovora obrađivala bez pravnog osnova, obzirom da shodno uloženom zahtjevu za zatvaranje računa, ugovorni odnos je raskinut na zahtjev podnosioca prigovora i on nije trebao imati svojstvo aktivnog imatelja tekućeg računa.
U skladu sa navedenim, Agencija je utvrdila da je Intesa 25.01.2018. podnosiocu prigovora otvorila tekući račun, da je podnosilac prigovora Zahtjev za otvaranje računa i Ugovor o tekućem računu broj: 474229 potpisao 20.02.2018, te da je istog dana Intesi podnio Zahtjev za zatvaranje računa. Obrada ličnih podataka podnosioca prigovora u periodu od 25.01.2018. do 20.02.2018. i nakon 20.02.2018. je vršena bez pravnog osnova. Navedeno postupanje Intese je protivno članu 6. Zakona o unutrašnjem platnom prometu, uslijed čega je došlo do povrede člana 4. stav (1) tačka a) Zakona, koji obavezuje kontrolore da lične podatke obrađuju na pravedan i zakonit način.

Na osnovu naprijed navedenog, a u skladu sa članom 40. stav (2) tačka e) Zakona, riješeno je kao u dispozitivu ovog rješenja.

Pouka o pravnom lijeku:

Protiv ovog rješenja nije dopuštena žalba, ali se može pokrenuti upravni spor pred Sudom Bosne i Hercegovine u roku od 60 dana od dana dostave rješenja.

